
Абрысы

Нацыянальны фестываль  
«Маладзечна-2013» сустракаў 
беларускіх паэтаў розных пака­

ленняў. Па дарозе на фестываль творцы 
завіталі ў Вязынку, каб аддаць даніну па­
мяці творчай спадчыне вялікага Песняра. 
Каля помніка Янку Купалу гучалі вершы 
і песні. «Паэтычныя сустрэчы» прахо­
дзілі і на музычным падворку Маладзе­
чанскага дзяржаўнага музычнага кале­
джа імя М. К. Агінскага. Распачаў твор­
чы рэй паэт, літаратуразнаўца Валерый 
Максімовіч. Свае вершы чыталі Мікола 
Шабовіч, Уладзімір Мазго, Іна Фралова, 
Рагнед Малахоўскі, Віктар Шніп, Валян­
ціна Гіруць-Русакевіч, Анатоль Зэкаў, 
Ганна Міклашэвіч, Марына Лайкова і 
Таісія Трафімава. Свае песні маладзечан­
цам падарылі Дзмітрый Пятровіч і Тац­
цяна Атрошанка, вядучая імпрэзы.

Таццяна ШЫМУК

Для таго, каб пазнаёміць жыхароў і гасцей сталіцы з тво­
рамі мастака, паказаць іх шматграннасць, папулярызаваць 
творчасць Казіміра Малевіча на радзіме, у Мінску на плошчы 
Якуба Коласа адкрылася выстаўка яго рэпрадукцый у межах 
гарадскога творчага праекта «Мастак і горад. Казімір Ма­
левіч». Пад адкрытым небам размясцілася экспазіцыя 17 ра­
бот, сярод якіх «Аўтапартрэт» (1910), «Чорны супрэматычны 
квадрат» (1915), «Дзяўчына з грэбенем у валасах»  (1932) і 
не ўласцівая пэндзлю мастака «Вясна. Сад у колеры». Кож­
ная работа суправаджаецца тэкставым апісаннем на трох  
мовах — рускай, беларускай і англійскай.

Урачыстае адкрыццё выстаўкі стала сапраўдным гарадскім 
святам, сабраўшы на плошчы Якуба Коласа людзей усіх уз­
ростаў. У межах імпрэзы адбыўся фестываль сучаснага ма­
стацтва і паказ авангарднай моды «Мамант», выступілі бела­
рускія творчыя, а таксама музычныя калектывы. 

Анастасія Сцёпіна, куратар праекта фонду «Ідэя»:
— Мы свядома выносім мастацтва аўтараў, вядомых ва 

ўсім свеце, у гарадскую прастору. Па-першае, каб паказаць, 
што любая вуліца, плошча ці сквер могуць стаць кропкай 
прыцягнення творчых сіл. Па-другое, гэта ўсё робіцца для 
таго, каб як мага больш людзей убачылі творы вядомых бе­
ларускіх мастакоў, у дадзеным выпадку Казіміра Малевіча, 
пашырылі сваё ўяўленне пра іх, зацікавіліся — бо ніколі не 
позна адкрыць сябе мастацтву і адкрыць яго ў сабе. 

Зыходныя слайды для выстаўкі далі Дзяржаўная Трацця­
коўская галерэя (Масква) і Дзяржаўны Рускі музей (Санкт-
Пецярбург). Работы выкананы ў стылі імпрэсіянізму, пост­
імпрэсіянізму, кубафутурызму. Рэпрадукцыі заснавальніка 
супрэматызму  будуць упрыгожваць сталіцу да 20 верасня.

— Казімір Малевіч — мастак, філасофія і творчасць якога 
вызначылі развіццё сучаснага мастацтва, — каменціруе Аляк­
сандр Дземідовіч, намеснік дырэктара па маркетынгу і развіц­
ці СТАА «Атлант-М Фарцойгхандэль», імпарцёра Volkswagen 
у Беларусі. — Падтрымка такога праекта для нас — гэта не 
проста рэкламная кампанія, гэта акт сацыяльнай адказнасці. 
Нам важна, каб як мага больш беларусаў лепш даведаліся пра 
разнапланавую творчасць гэтага вялікага авангардыста».

«Мастак і горад» — сістэмны гарадскі творчы праект. 
Пры падтрымцы ўпраўлення культуры Мінгарвыканкама 
ён рэалізуецца другі год запар. Летась цэнтральнай перса­
наліяй быў Марк Шагал. У рамках сёлетняга праекта «Ма­
стак і горад. Казімір Малевіч» Музей сучаснага выяўленчага 
мастацтва адкрыў выстаўку «Малевіч. Свет формы», у эк­
спазіцыі якой прадстаўлены работы сучасных беларускіх 
аўтараў, створаныя пад уздзеяннем вялікага авангардыста. 
Выстаўка ўключае у сябе работы, адабраныя прафесійным 
журы па выніках конкурсу, у якім узялі ўдзел больш як  
60 аўтараў.

Юзэ ф а В ОЎК

Падчас урачыстага адкрыцця між­
народнага форуму прагучала пры­
вітальнае слова Прэзідэнта Рэспу­
блікі Беларусь Аляксандра Лукашэн­
кі. Яго зачытаў намеснік прэм’ер-
міністра краіны Анатоль Тозік: 

— Больш як тысячу гадоў хрыс­
ціянства фарміруе агульныя для 
ўсіх усходніх славян этычныя і эстэ­
тычныя ідэалы, служыць асновай 
маральных і культурных традыцый. 
Сёння яно адыгрывае вялікую ро­
лю ва ўмацаванні маральных асноў, 
пропаведзі адзінства, міралюбнас­
ці і ўзаемадапамогі. Шматгранная 
дзейнасць праваслаўнай царквы  

нязменна знаходзіць водгук у бела­
рускім грамадстве. Супрацоўніцтва 
дзяржавы і Беларускага Экзархата 
дае магчымасць сумесна рэалізоўва­
ць гуманітарныя праекты, рэстаўры­
раваць унікальныя старадаўнія свя­
тыні і будаваць новыя храмы.

— Хрышчэнне Русі, гэтая найваж­
нейшая вяха царкоўнай і нацыяналь­
най гісторыі, стала пачаткам карэн­
нага духоўна-культурнага пералому 
ў жыцці ўсходнеславянскіх народаў. 
Прыняцце праваслаўя далучыла на­
шы народы да вялікай скарбніцы ві­
зантыйскай культуры, садзейнічала 
развіццю пісьменства, мовы і літара­
туры. Хрысціянізацыя Кіеўскай Русі 
стала важным фактарам развіцця 

дзяржаўнай арганізацыі і палітыч­
най культуры, прававых адносін і 
асветы, навуковай думкі і зараджэн­
ня нацыянальнай самасвядомасці 
і духоўнага пераўвасаблення люд­
зей,  — падкрэсліў акадэмік-сакра­
тар Аддзялення гуманітарных навук 
і мастацтваў НАН Беларусі, доктар 
гістарычных навук Аляксандр Кава­
леня. 

Праца двухдзённага форуму, што 
прайшоў у Мінску, была скіравана 
на асэнсаванне ролі хрысціянст­
ва ў сучасным свеце, усведамленне 
царкоўнага і духоўна-маральнага 
адраджэння, што назіраецца ў гра­
мадстве цягам апошніх дзесяцігод­
дзяў, разгляд адметнасцей адзна­
чэння рэлігійных свят у сем’ях, а 
таксама аналіз асаблівасцей узаема­
дзеяння дзяржавы і царквы, розных 
аспектаў успрымання рэлігіі чалаве­
кам ХХІ ст. Міжнародная навуковая 
канферэнцыя сталася своеасаблі­
вым пачаткам, адкрыццём цэлага 
шэрагу юбілейных мерапрыемстваў, 
што пройдуць у розных гарадах  
нашай краіны. 

Мой Максім Багдановіч
Добрай традыцыяй Літаратурнага 
музея Максіма Багдановіча стала 
правядзенне конкурсаў сярод 
школьнікаў, скіраваных на паглыбленае 
вывучэнне асобы класіка беларускай 
літаратуры Максіма Багдановіча.Так,  
нядаўна прайшлі конкурсы на лепшы 
музейны лагатып, лепшы акраверш  
і конкурс малюнка.

Таццяна БА РА ДУЛЯ

Сапраўдным святам для музея стала падрыхтоўка 
і правядзенне конкурсу эсэ «Мой Максім Багдано­
віч», які быў абвешчаны сярод вучняў 9 — 11 класаў 
устаноў адукацыі г. Мінска і Мінскай вобласці на па­
чатку года. Цікавасць да падзеі выявілі і прадстаўнікі 
з іншых рэгіёнаў краіны, а таксама вучні, якія па 
ўзроставай катэгорыі не маглі ўзяць удзел у агуль­
ным спаборніцтве. За два месяцы з невялікім даслана 
было больш як 210 прац. Некаторыя ўяўлялі сабой 
вершаваныя разважанні пра лёс Максіма Багданові­
ча, акравершы ў прозе. Некалькі эсэ было напісана 
ў форме артыкулаў для энцыклапедыі-«Вікіпедыі» і 
нават у форме навуковых рэфератаў.

У склад журы конкурсу ўвайшлі вядомыя белару­
скія літаратары Алесь Гібок-Гібкоўскі, Таццяна Сі­
вец, а таксама супрацоўнікі музея, якія маюць літа­
ратурны досвед, — Міхаіл Бараноўскі і аўтар гэтых 
радкоў. Узначаліла журы паэтка, кандыдат філала­
гічных навук, дацэнт філалагічнага факультэта БДУ 
Ірына Багдановіч. 

Аўтарамі трох лепшых работ былі прызнаны Ірына 
Рушкевіч, вучаніца 10 класа сталічнай гімназіі № 30, 
Анастасія Іонікава, вучаніца 11 класа сярэдняй шко­
лы № 136 г. Мінска, і Наталля Пляшкун, вучаніца 
11 класа Мінскага дзяржаўнага абласнога ліцэя. 

Конкурс эсэ «Мой Максім Багдановіч» засведчыў 
тое, што для сучасных юных патрыётаў зорка генія 
беларускай літаратуры Максіма Багдановіча нязга­
сная, блізкая. Славуты паэт з’яўляецца для іх «самым 
шчырым сябрам, асобай, чые перажыванні і надзеі 
адгукаюцца ў сэрцах і душах», яркім прыкладам слу­
жэння свайму народу і змагання за нацыянальныя 
святыні. 

Свой 70-гадовы юбілей Мікола 
Чарняўскі адзначыў у студзені. 
Да землякоў жа, у вёску Буда-

Люшаўская Буда-Кашалёўскага раёна, за­
вітаў напрыканцы мая. Каб можна было 
палюбавацца на лугі і палеткі далёкага 
маленства, дакрануцца да тых прысад, у 
засені якіх некалі стаяла бацькоўская ха­
та. Паэта віталі вучні і настаўнікі мясцо­
вай сярэдняй школы. Слова пра юбіляра 
сказалі сябры-пісьменнікі Анатоль Зэкаў 
(Мінск), Валерый Калінічэнка (Масква), 
Святлана Яблачкіна (Жодзіна), Васіль 
Ткачоў і Міхась Болсун (Гомель).

На ўспамін пра сустрэчу ў школе за­
сталіся кнігі земляка і творцаў-гасцей. 
Стос уласных кніг розных гадоў выдан­
ня Мікола Чарняўскі падараваў таксама і 
Буда-Кашалёўскай цэнтральнай раённай 
бібліятэцы.

Нацыянальная бібліятэ­
ка Беларусі атрымала ў 
дар унікальнае выданне 

Казіміра Семяновіча — знакамітую 
працу «Вялікае мастацтва артыле­
рыі» на нямецкай мове, надрука­
ваную ў Франкфурце-на-Майне ў 
1676  г. Да мінулага года ў Беларусі 
не было ніводнага асобніка выдан­
няў К. Семяновіча XVII ст. У 2012 г. 
фонд Нацыянальнай бібліятэкі Бе­
ларусі папоўніўся двума першымі 
выданнямі трактата «Вялікае ма­
стацтва артылерыі» на лацінскай і 
французскай мовах 1650 і 1651 гг. 
Усе тры першыя выданні кнігі К. Се­
мяновіча «Вялікае мастацтва арты­
лерыі» будуць экспанавацца ў му­
зеі кнігі Нацыянальнай бібліятэкі  
Беларусі да 21 чэрвеня.

Сёння а 14-й гадзіне ў Цэнтральнай 
навуковай бібліятэцы імя Якуба Ко­
ласа НАН Беларусі  адбудзецца 

прэзентацыя выстаўкі «Мітрафан Доўнар- 
Запольскі — даследчык гісторыі трох наро­
даў».  Экспазіцыя адлюстроўвае шматгран­
ную навуковую дзейнасць вядомага белару­
скага гісторыка, этнографа, фалькларыста. 
ЦНБ НАН Беларусі прадстаўляе каля 100 да­
кументаў XVIII — XXI стст. Таксама экспану­
юцца копіі дакументаў з Санкт-Пецярбург­
скага філіяла архіва Расійскай акадэміі на­
вук, Цэнтральнага дзяржаўнага гістарычнага 
архіва Украіны, Дзяржаўнага архіва горада 
Кіева, Нацыянальнай бібліятэкі Украіны 
імя У.  І. Вярнадскага, Нацыянальнага архіва 
Рэспублікі Беларусь, Цэнтральнага навуко­
вага архіва НАН Беларусі, якія раскрываюць 
малавядомыя старонкі жыцця і дзейнасці 
М. Доўнар-Запольскага. 

Разняволенае 
літаратуразнаўства

Алена КА РП

10 чэрвеня ў невялікай аўдыторыі філалагічнага фа­
культэта БДУ можна было назіраць на рэдкасць высо­
кую канцэнтрацыю творчых людзей. Літаратуразнаўцы, 
фалькларысты, паэты, перакладчыкі, крытыкі, пра­
фесіяналы і аматары прыгожага пісьменства сабраліся 
дзеля лекцыі Аляксандра Скідана (Санкт-Пецярбург) 
«Паэтычныя машыны Аляксандра Увядзенскага». Цяж­
ка сказаць, чыё імя больш вабіла і стымулявала слуха­
чоў: даследчыка ці яго аб’екта.

Аляксандр Скідан — паэт, празаік, эсэіст, крытык, 
перакладчык, рэдактар аддзела часопіса «Новое литера­
турное обозрение». Яго самога ўжо даследуюць і выву­
чаюць, называючы унікумам, які спалучае рацыяналь­
насць аналітыка і бесстароннасць крытыка з вытанча­
ным паэтычным чуццём (Міхаіл Ямпольскі).

Сустрэча ў Мінску абышлася без рэверансаў: карот­
кае прадстаўленне і прадметная гаворка. Даследуючы 
творчасць Аляксандра Увядзенскага, іначай і нельга. 
Ён — аўтар, які прымушаў мову трызніць і імкнуцца да 
сваёй мяжы. Яго мэтай была дэаўтаматызацыя ўспры­
мання, іншымі словамі, дэбаналізацыя. Працэс чытання 
Увядзенскага не можа быць сонным і прадказальным. 
Ён сумняецца ў кананічнай паэзіі, выпрабоўвае на тры­
валасць і ставіць пад пытанне любыя межы і нават са­
маго сябе. Гэта той выпадак, калі аўтар і яго даследчык 
вартыя адзін аднаго.

У сваіх аналітычных тэкстах Скідан набліжаецца 
і набліжае нас да Увядзенскага вельмі шчыльна, але 
«ён выслізгвае», прызнаецца даследчык. Максімальна 
аб’ектыўны філалагічны аналіз — і… няўлоўнасць паэ­
зіі, і вечны пытальнік.

Данііл Хармс казаў, што мастацтва павінна дзейнічаць 
так, каб праходзіць скрозь сцены. Увядзенскі ў гэта не 
верыў.

Сцены філфака засталіся ў бяспецы, але мастацтва 
парушыла такія-сякія межы: слухачам давялося па­
думаць, ці здольныя і ці гатовыя яны прыняць рызы­
коўныя паэтычныя доследы ды легалізаваць іх у сваёй 
свядомасці, куды ўпісаць яшчэ не асіміляваную як след 
паэзію абэрыутаў… Урэшце мастацтва трапіла ў сэр­
цы: чэргі пашыхтаваліся па асобнікі кнігі Аляксандра 
Скідана «Сума паэтыкі», якія аўтар велікадушна дарыў 
і падпісваў зацікаўленым.

Шматграннасць  
Малевіча

Калі спыніць чалавека на вуліцы і спытаць: 
ці ведаеце вы, хто такі Казімір Малевіч, — 
кожны скажа, што гэта мастак,  
які намаляваў «Чорны квадрат».  
Але на самай справе Малевіч значна  
больш загадкавая асоба, больш філасофскі  
і шматгранны, чым ён уяўляецца  
нам па адной рабоце. 

Форум — для навукі і рэлігіі
У Нацыянальнай акадэміі навук Беларусі прайшла 
Міжнародная навуковая канферэнцыя «Хрышчэнне 
Русі ў лёсах народаў Беларусі, Расіі, Украіны: выбар 
цывілізацыйнага шляху», прысвечаная 1025-годдзю 
хрышчэння Русі. У якасці арганізатараў гэтага 
прадстаўнічага форуму выступілі Інстытут гісторыі 
НАН Беларусі, а таксама Беларускі Экзархат Рускай 
Праваслаўнай Царквы. 

Фота Кастуся Дробава

Источник: "Літаратура і мастацтва" - 2013-06-14

